
Félagið heitir Hagþenkir – félag höfunda fræðirita og kennslugagna. Félagið er fagfélag. Heimili þess og varnarþing er í Reykjavík. Hagþenkir var stofnaður 1. júlí 1983 af 42 höfundum en félagsmenn eru nú orðnir 752. Þeir sem eru 70 ára og eldri borga ekki félagsgjald, kr. 4500.
Markmið félagsins og starf stjórnar
Markmið félagsins er að gæta hagsmuna og réttar félagsmanna og bæta skilyrði til samninga og útgáfu fræðirita og kennslugagna. Að markmiðinu skal meðal annars vinna með því að:
· Afla upplýsinga og veita leiðbeiningar sem félagsmönnum mega að gagni koma.
· Annast samninga fyrir félagsmenn sameiginlega og vera aðili að rétthafasamtökum sem máli skipta í því sambandi.
· Úthluta því fé sem greitt er til félagsins samkvæmt slíkum samningum í samræmi við reglur sem samþykktar eru á aðalfundi.
· Vinna að því að lög, reglugerðir og reglur sem í gildi eru á hverjum tíma þjóni sem best markmiðum félagsins og vinna að sem víðtækastri viðurkenningu á gildi þess að starfsskilyrði höfunda fræðirita og kennslugagna séu sem best.
Stjórn Hagþenkis markar stefnu og starfsemi félagsins samkvæmt lögum þess. Hún beitir sér fyrir því að samningar og skilyrði höfunda fræðirita og kennslugagna og skylds efnis séu sem best og annast samningagerð fyrir félagsmenn sameiginlega. Stjórn fær til umsagnar ýmis frumvörp Alþingis og semur álitsgerðir sem snerta hagsmuni félagsins og ýmis menningarmál. Stjórn afgreiðir inntökubeiðnir, þóknanir, ferða- og menntastyrki til félagsmanna og skipar í ráð og nefndir. Stjórninni berast ýmis erindi og fyrirspurnir er snerta höfunda en ráðgjöf er almennt á borði framkvæmdastýru.
Stjórn er heimilt að ráða sér framkvæmdastjóra til að sinna daglegum rekstri og framkvæmdastjóri stýrir rekstrinum í samræmi við ákvarðanir stjórnar. Framkvæmdastjóri skal sitja fundi stjórnar og hefur þar málfrelsi og tillögurétt. Framkvæmdastjóri undirbýr fundi stjórnar og hefur umsjón með framkvæmd þeirra ákvarðana sem stjórn tekur. Framkvæmdastjóri er prókúruhafi félagsins. Stjórn skal gera skriflegan ráðningarsamning við framkvæmdastjóra þar sem starfskjör hans eru ákveðin og verksvið hans nánar skilgreint.
Félagið skal hafa vefsíðu. Á vefsíðunni skal m.a. birta samþykktir og upplýsingar um stjórn félagsins, almenna úthlutunarstefnu vegna réttindagreiðslna og aðrar upplýsingar sem eiga lögum samkvæmt að vera aðgengilegar á opinberum vef, lögum samkvæmt.
Í fulltrúaráði sitja varamenn í stjórn. Skulu þeir kvaddir til stjórnarfunda til skiptis eftir því sem þörf krefur. Skal stefnt að því að fulltrúaráðið skipi höfunda sem starfa á ólíkum vettvangi. Fulltrúaráðið tekur þátt í mótun stefnu í starfi félagsins og tekur ákvarðanir um þau mál sem stjórn eða aðalfundur vísa til þess. Formaður félagsins er jafnframt formaður fulltrúaráðs.



Aðalfundur Hagþenkis, kjör stjórnar og fulltrúaráðs. 
Aðalfundur 2025 var haldinn 1. apríl kl. 17 í sal Neskirkju. Samkvæmt lögum Hagþenkis er formaður kosinn til tveggja ára í senn en aðrir til eins árs. Gunnar Þór Bjarnason hafði verið kjörinn formaður á aðalfundi vorið 2024. Aðrir í stjórn voru endurkjörnir, nema Sólrún Harðardóttir sem hætti í stjórn. Súsanna Margrét Gestdóttir var kjörin í hennar stað. Stjórnin skipti með sér verkum á fyrsta stjórnarfundi eftir aðalfund. 
Stjórn Hagþenkis eftir aðalfund skipa:
· Gunnar Þór Bjarnason, formaður, í stjórn frá 2021
· Ásdís Thoroddsen, meðstjórnandi, í stjórn frá 2019
· Henry Alexander Henrysson, varaformaður, í stjórn frá 2019
· Snæbjörn Guðmundsson, í stjórn frá 2019
· Súsanna Margrét Gestsdóttir, í stjórn frá 2025
Fulltrúaráðið var kosið á aðalfundi og formaður stjórnar Hagþenkis er einnig formaður þess. Sólrún Harðardóttir var kosin í stað Ásdísar Lovísu sem hætti. Í ráðinu sitja auk formanns:
· Halldóra Jónsdóttir
· Sólrún Harðardóttir
· Sigmundur Einarsson
· Þórunn Sigurðardóttir
Samþykktir aðalfundar og fulltrúaráðsfundar
Fyrir aðalfund fundaði stjórn Hagþenkis með fulltrúaráði þar sem fjárhagsstaða félagsins og tillögur formanns um skiptingu útdeildra tekna fyrir næsta starfsár voru samþykktar. Tillaga fulltrúaráðs um að skýrsla stjórnar og framkvæmdastýru yrði sett á vef Hagþenkis, rétt eins og gagnsæisskýrslan og yfirlit um rétthafagreiðslur, var samþykkt á aðalfundinum sem og tillaga um að hækka starfsstyrk til ritstarfa um 5 milljónir. Aðrir liðir hækkuðu ekki.
	Samþykkt skipting útdeildra tekna fyrir næsta starfsár
	

	Á grunni Fjölís-tekna: 
	 

	Starfsstyrkir til ritstarfa
	20.000.000

	Þóknanir vegna ljósritunar og skönnunar
	6.000.000

	Ferða- og menntastyrkir
	4.000.000

	Viðurkenning Hagþenkis
	1.500.000

	 
	36.500.000

	Á grunni IHM-tekna
	

	Handritsstyrkir fræðslu og heimildamynda
	2.000.000

	Ferða- og menntastyrkir fyrir handritshöfunda
	500.000

	
	2.500.000


Samantekt útdeildar tekjur á starfsárinu
Fjölís-fé, Hagþenkir útdeildi kr. 34.157.478.
IHM-fé, Hagþenkir útdeildi kr. 5.579.186. 


Stjórnarfundir
Stjórn Hagþenkis hélt sjö stjórnarfundi á árinu auk aðalfundar og fulltrúaráðsfundar. 
Skrifstofa Hagþenkis
Hagþenkir flutti um vorið ásamt ReykjavíkurAkademínunni í Hafnarstræti 5, á 3. hæð, 101. Þar er mun betri aðstaða til að halda fundi og viðburði en í Þórunnartúni.
Samningar Hagþenkis
Samningur Hagþenkis við RÚV er frá 1987 og taxtinn er uppfærður á þriggja mánaða fresti. Stjórn Hagþenkis samþykkti að útvíkka ekki samninginn, að verða ekki samningskvaðafélag. Í upphafi árs 2019 hófst samningalota við Menntamálastofnun og hún stóð til loka árs 2022. Á því tímabili fékkst af hendi ráðuneytisins endurnýjað umboð þess efnis að Hagþenkir væri réttmætur samningsaðili fyrir hönd námsefnishöfunda við Menntamálastofnun. Nýr rammasamningur tók gildi 16. janúar 2023 og er hann uppfærður einu sinni á ári. Menntamálstofnun fékk árið 2023 heitið Miðstöð menntunar og skólaþjónustu (MMS). MMS er að láta hanna gervigreindarspjallmenni sem byggir á útgefnu námsefni stofnunarinnar sem á að aðstoða kennara. Stjórn Hagþenkis fundaði með stjórnendum MMS þegar fréttist af því og í kjölfarið var samið við MMS um afnot af því námsefni, 7.% viðbótargjald til eins árs. 
Hagþenkir hefur beðið lögmannsstofuna Rétt að kanna réttarstöðu samnings við MMS, hvort samningurinn frá 2023 sé afturvirkur, þar sem komið hefur upp ágreiningur um það. 
Tekjur Hagþenkis
Þær eru: a) félagsgjöld, b) tekjur frá Fjölís og c) tekjur IHM. Bæði höfundaréttarfélögin, Fjölís og IHM, eru samningakvaðafélög.
Fjölís: Stjórn Hagþenkis skipar í stjórn Fjölís sem eru hagsmunasamtök sjö höfundarréttarsamtaka. Jón Yngvi Jóhannsson er aðalmaður og Friðbjörg Ingimarsdóttir til vara. Tekjur Hagþenkis frá Fjölís eru nýttar í að greiða þóknanir, starfsstyrki til ritstarfa, ferða- og menntastyrki fyrir félagsmenn, Viðurkenningu Hagþenkis og kostnað vegna tilnefningar tíu rita sem Viðurkenningarráð ákvarðar. Síðastliðin ár hafa Hagþenki einnig borist danskar rétthafagreiðslur sem félagið greiðir til íslenskra rétthafa. Stjórn Fjölís hefur á dagskrá að sækja bætur, höfundarréttargreiðslur, vegna stafræna safnsins timarits.is en Landsbókasafnið hefur ekki enn þá fjárheimildir til þess að greiða slíkar bætur. 
IHM: Stjórn Hagþenkis skipar í fulltrúaráð IHM og sá er einnig áheyrnarfulltrúi í stjórn IHM. Ásdís Thoroddsen er aðalmaður og Konráð Gylfason er skipaður varamaður eftir aðalfund. Hagþenki berast rétthafagreiðslur frá IHM sem félagið greiðir til rétthafa og ómerkt fé er nýtt til handritsstyrkja og ferða- og menntastyrkja. Síðastliðin þrjú ár hefur þurft að nota hluta IHM-teknanna í lögfræðikostnað en ekki þetta starfsár. Vert  að geta þess að ríkið skuldar IHM töluvert fé og skipting „20% pottsins“, þ.e. kapaltekna, er enn til umræðu meðal aðildarfélaga IHM. IHM hefur sent Miðstöð menntunar og skólaþjónustu erindi vegna afnota af kvikmyndum, heimildamyndum og tónlist í skólum. Málið er í ferli.
Nánari upplýsingar er að finna í gagnsæisskýrslum Hagþenkis og ársskýrslum rétthafagreiðslna á vef félagsins, hagthenkir.is.

Endurskoðun
Dorfi Pétursson hjá Deloitte ehf hefur endurskoðað reikninga Hagþenkis síðan 2024 og Ari Bent Ólafsson verið honum til aðstoðar hvað varðar frágang á styrkjum og rétthafagreiðslum. 
Fyrirkomulag úthlutunar
Stjórn Hagþenkis ákvarðar úthlutanir þóknana og ferða- og menntastyrkja félagsmanna. Stjórnin skipar síðan í tvö þriggja manna úthlutunarráð úr röðum félagsmanna af mismunandi fræðasviðum til tveggja ára í senn. Úthlutunarráð starfstyrkja 2025 var þannig skipað: Arnór G. Gunnarsson (2025-2026), Sólrún Harðardóttir (2025-2026) og Úlfhildur Dagsdóttir (2024–2025). Úthlutunarráði handritsstyrkja 2025: Ari Trausti Guðmundsson (2025-2026), Sigrún Alba Sigurðardóttir (2025-2026) og Sigurður Pétursson (2024-2025).
Viðburðir
Hagþenkir stendur árlega fyrir nokkrum viðburðum: Um mánaðamót janúar/febrúar eru kynntar tilnefningar til Viðurkenningar Hagþenkis og skömmu síðar kynna höfundar rit sín, ef þeir vilja það. Hvort tveggja hefur farið fram í Borgarbóksafninu Grófinni. Viðurkenning Hagþenkis er veitt snemma í mars í Þjóðarbókhlöðunni. Starfsstyrkir til ritstarfa og handritsgerðar voru kynntir í september í Hafnarstræti 5, að viðstöddum styrkþegum. 
Viðurkenningarráð Hagþenkis fyrir útgáfuárið 2025
Viðurkenningarráð er skipað fimm fulltrúum fræðigreina til tveggja ára í senn og í því sátu Arnþór Gunnarsson, Árni Sigurjónsson, Ásdís Ingólfsdóttir, Ingibjörg Eyþórsdóttir og Kristján Leósson. Viðurkenningarráð Hagþenkis fundar frá miðjum október til miðs janúar. Friðbjörg er verkefnastýra ráðsins og stýrir viðburðum því tengdu.
Viðurkenningu Hagþenkis fyrir útgáfuárið 2025 hlaut Valgerður Kr. Brynjólfsdóttir fyrir ritið Meyjar og völd. Rímur og saga af Mábil sterku. Útgefandi: Stofnun Árna Magnússonar í íslenskum fræðum.
Umsögn Viðurkenningarráðs: „Athyglisverð umfjöllun um einstakar rímur sem hafa aldrei áður komið út á prenti. Saga þeirra er rakin í víðu samhengi, greint frá handritum og bent á mögulegan höfund.“
Viðurkenninguna veitti formaður, Gunnar Þór Bjarnason, áritað heiðursskjal og 1.500.000 kr. Sýningarkassi tengdur ritinu var settur upp Þjóðarbókhlöðunni í samstarfi við Ólaf J. Engilbertsson. Rökstuðning ráðsins flutti Ingibjörg Eyþórsdóttir. Kynning í fjölmiðlum var minni en áður því að Viðsjá hefur ekki lengur ráðrún til að útvarpa tíðindum, en tekur hins vegar viðtöl við nokkra tilnefnda höfunda og viðurkenningarhafann. Fréttir birtust á vefsíðum sem tengjast bókmenningu og í erlendum kynningarbæklingi MÍB. Tilnefndum ritum og verðlaunariti Valgerðar var stillt upp í verslunum Eymundsson og á Bókamarkaðnum.
Tilnefningar Hagþenkis fyrir útgáfuárið 2025
Andri Þorvarðarson. Fjölbraut í 50 ár. Saga Fjölbrautaskólans í Breiðholti 1975–2025. Fjölbrautaskólinn í Breiðholti.
Áhugaverð og lipurlega skrifuð saga fyrsta fjölbrautaskólans á Íslandi, sem jafnframt endurspeglar margvíslegar breytingar sem orðið hafa í samfélaginu síðastliðna hálfa öld.

Daníel Bergmann. Fuglar og fuglastaðir. Árbók Ferðafélags Íslands 2025.
Frumleg nálgun þar sem fuglaskoðun á einstökum landsvæðum er kynnt og fjallað um fuglaljósmyndun, framlag áhugamanna og fleira. Einstakar ljósmyndir og vönduð kort.

Davíð Ólafsson og † Arndís S. Árnadóttir. Mynd og hand. Skólasaga 1939–1999. Sögufélag.
Hin merka saga Myndlista- og handíðaskóla Íslands er rakin frá stofnun skólans þar til hann varð hluti af Listaháskóla Íslands. Grundvallarrit í sögu skóla og myndmennta.

Einar Falur Ingólfsson. Kristján H. Magnússon. Listamaðurinn sem gleymdist. Veröld.
Vandað og glæsilegt verk um myndlistarmann sem hefur fengið takmarkaða athygli. Bókin er byggð á víðtækri rannsókn um verk Kristjáns og æviferil.

Garðar Gíslason og Blær Guðmundsdóttir. Ég og umheimurinn. Miðstöð menntunar og skólaþjónustu.
Þriðja hefti vandaðs kennsluefnis í samfélagsgreinum fyrir miðstig grunnskóla ásamt góðum kennsluleiðbeiningum á vef. Lipur texti í ríkulega myndskreyttri bók.

Kristín Svava Tómasdóttir. Fröken Dúlla. Ævisaga. Benedikt.
Vönduð og afar læsileg ævisaga Jóhönnu Knudsen, hugsjóna- og hjúkrunarkonu, sem starfaði meðal annars fyrir umdeilt ungmennaeftirlit á tíma ástandsins svokallaða.

Sigfús Jónsson og Sveinn Agnarsson. Sjávarútvegur Íslendinga 1975–2025. Fyrra bindi: Starfsumhverfi og stjórnsýsla. Hið íslenska bókmenntafélag.
Greinargott og upplýsandi yfirlit laga og reglna um undirstöðuatvinnuveg þjóðarinnar. Fjallað er meðal annars um kvótakerfið, vinnumarkað, hafrétt og smábátaútgerð.

Sigurjón Árni Eyjólfsson. Abstraktmálverkið. Helgimynd íslenskrar menningar á 20. öld? Hið íslenska bókmenntafélag.
Frumleg listfræðileg nálgun um tengsl abstraktlistar við framfaratrú og veraldarhyggju  með hliðsjón af hugmyndafræðilegum átökum í víðara samhengi samfélags og trúar.

Valgerður Kr. Brynjólfsdóttir. Meyjar og völd. Rímur og saga af Mábil sterku. Stofnun Árna Magnússonar í íslenskum fræðum.
Athyglisverð umfjöllun um einstakar rímur sem hafa aldrei áður komið út á prenti. Saga þeirra er rakin í víðu samhengi, greint frá handritum og bent á mögulegan höfund.

Málþing og ráðstefnur sem Hagþenkir átti aðild að
Hagþenkir kom að örnámskeiðinu Viltu verða námsgagnahöfundur: Örnámskeið um gerð námsgagna frá hugmynd að útgáfu, sem haldið var í janúar í MMS í Víkurhvarfi. Hagþenkir var einnig samstarfsaðili að málstofu og námsefnissýningu í MH í ágúst undir heitinu Staða og framtíð námsefnis á tímum gervigreindar. Súsanna Margrét Gestsdóttir hélt prýðilegt erindi fyrir hönd Hagþenkis, Höfundaverk eða hrærigrautur? 

Lestrarkönnun Miðstöðvar íslenskra bókmennta
Miðstöð íslenskra bókmennta, í samstarfi við Borgarbókasafn Reykjavíkur, Félag íslenskra bókaútgefanda, Hagþenki, Landsbókasafnið – Háskólasafn, Reykjavík Bókmenntaborg UNESCO og Rithöfundasamband Íslands, lætur árlega gera könnun á bóklestri Íslendinga. Þetta er í tíunda sinn sem slík könnun er gerð á bóklestri og lestrarhegðun og viðhorf til lestrar og bókmenningar er kannað. Niðurstöður voru birtar á vef MÍB og Hagþenkis. Sömu hagaðilar studdu við lestrarhvatningu MÍB, Bókaðu stund fyrir bók, og það mun standa út árið og lengur. Henry A. Henrysson birti í framhaldi grein á visir.is – Brennum bækur – og vakti hún athygli.
Tilnefningar Hagþenkis í ráð og nefndir að beiðni ráðuneyta 
Stjórn Hagþenkis tilnefndi árið 2024 Henry Alexander Henrysson sem aðalmann í stjórn Miðstöðvar íslenskra bókmennta og Ingibjörgu Steinunni Sverrisdóttur til vara, Jón Yngva Jóhannsson í stjórn Starfslaunasjóðs sjálfstætt starfandi fræðimanna og Margréti Eyju Brynjarsdóttur til vara. Þetta er annað tímabil þeirra. Arnþór Gunnarsson var tilnefndur í stjórn Bóksafnssjóðs og Sólrún Harðardóttir er til vara, en sjóðurinn er í umsjón RSÍ. 
Kynningarátak fræðibóka að vori
Innan stjórnar Hagþenkis kom upp hugmynd um „vorbókaleysingar“ sem andsvar við jólabókaflóði. Henry Alexander skrifaði samnefnda grein, birt á visir.is 31. mars. Greinin var birt á vef Hagþenkis og send til ýmissa samstarfs- og hagsmunaaðila í bókabransanum. 
International Authors Forum – IAF  og European Writers’ Council EWC 
Hagþenkir er orðinn aðili að IAF til að geta fylgst með því sem efst er á baugi hjá höfundum á alþjóðlega vísu. Henry tók að sér að vera í forsvari fyrir hönd Hagþenkis og mætti á aðalfund í París, þar sem hann var staddur vegna annarra verkefna. https://internationalauthors.org/
Stjórn Hagþenkis samþykkti í mars að sækja um aðild að European Writers’ Council -  EWC af sömu ástæðu, og er umsóknarferli er í gangi. Til stendur að sækja um styrk til menningar, nýsköpunar og háskólaráðuneytis vegna kostnaðar við aðild. RSÍ nýtur slíks styrks. 
Norrænt samstarf
Norrænt samstarf er mikilvægt fyrir Hagþenki. Formaður og framkvæmdastýra sækja árlega NFF-fundi, sem norræn félög höfunda fræðirita og kennslugagna standa fyrir. Annað hvert ár er haldinn NFOR-fundur, allra norrænu rithöfundafélaganna og þýðenda. 
NFOR-fundur var haldinn í Færeyjum 26.–28. maí og fundinn sóttu Friðbjörg Ingimarsdóttir og Halldóra Jónsdóttir í forföllum Gunnars Þórs formanns. Að venju voru fluttar landsskýrslur. Fjallað var um réttindi höfunda og greiðslur þegar gervigreindin nýtir verk höfunda og DSM-tilskipunina sem þykir orðin úrelt að hluta til en það er von á endurbættri tilskipun frá ESB. Einn fyrirlesturinn fjallaði um streymi og rýrar rétthafagreiðslur til höfunda og hvað sé til ráða? Ljóst er að mikilvæg hagsmunabarátta er fram undan og félögin eru sammála um að tekjur af gervigreind þurfi að skila sér sem þóknanir í sameiginlega sjóði. Þá var fjallað um stöðu norrænna mála í því ljósi að stór hópur lesanda velur að lesa á ensku frekar en á Norðurlandamálum. Hátíðarkvöldverðurinn var haldinn í Reykstofunni í Kirkjubæ. 
Næsti fundur NFOR, árið 2027, verður haldinn á vegum Hagþenkis og RSÍ. Það á eftir að ákveða dagsetningu en líklega verður fundurinn haldinn í Hörpu ef viðunandi samningur næst.

NFF-fundurinn sem norræn félög höfunda fræðirita og kennslugagna standa fyrir á ári hverju, var að þessu sinni haldinn hér á landi, í húsakynnum Reykjavíkurakademíunnar við Hafnarstræti 5 í Reykjavík. Mikil vinna fór í að skipuleggja fundinn og undirbúa hann, fá fyrirlesara og sjá til þess að allt færi fram eins og best yrði á kosið. Fundurinn hófst með móttökuathöfn miðvikudaginn 10. september en daginn eftir var svo hefðbundin dagskrá með fyrirlestrum, skýrslum um stöðu mála í einstökum löndum og umræðum. Katrín Jakobsdóttir, fyrrverandi forsætisráðherra, reið á vaðið með áhugavert erindi um þær áskoranir sem fylgja gervigreind og nýrri tækni. Aðrir fyrirlesarar voru Jørgen Lorentzen frá Noregi, Henry A. Henrysson heimspekingur, Per Kornhall frá Svíþjóð og Erla Hulda Halldórsdóttir sagnfræðingur. Góður rómur var gerður að fyrirlestrunum.
Eftir hátíðarkvöldverð á fimmtudagskvöldinu lauk formlegri dagskrá fyrir hádegi föstudaginn 12. september með heimsókn í Eddu (hús íslenskunnar) þar sem skoðuð var handritasýningin sem þar hefur verið sett upp. Leiðsögn hafði Svanhildur Óskarsdóttir með höndum.
Fundurinn þótti takast vel og góður andi ríkti meðal fólks. Norrænt samstarf er ómetanlegt og NFF-fundirnir eru mikilvægur vettvangur fyrir þátttakendur til að bera saman bækur sínar og læra hver af öðrum. Þátttakendur voru 20 en dagskrárstjóri var Halldóra Jónsdóttir orðabókarritstjóri. Fundurinn fór að mestu fram á ensku og sjá má dagskrána hér að neðan.
Wednesday 10 September
19:00–20:30 Reception with light refreshments
Thursday 11 September, Hagþenkir, Hafnarstræti 5, 3rd floor
9:00 Gunnar Þór Bjarnason, Chairman of Hagþenkir: Welcome address. 
9:10 Katrín Jakobsdóttir, writer and former Prime Minister of Iceland: Challenges and opportunities in times of AI and new technologies: The importance of understanding humans.
[bookmark: _Hlk226798895]9:50 Jørgen Lorentzen, General Secretary of the Norsk faglitterær forfatter- og oversetterforening: The Norwegian Book Law (Lov om omsetning av bøker)
10:30 Coffee and a short, guided tour around the Reykjavik Academy with Arndís Bergsdóttir, Director of the Academy
11: 00 Henry A. Henrysson, Board member of Hagþenkir: The Ethics of Non-Fiction Writing: New Horizons
11:45 Lunch
13:10 Country Reports – Norway, Sweden, Denmark
10 minutes per country. Focus Points: 
· Literary policy, government consultation, key issues, opportunities and challenges, and obstacles 
· Artificial intelligence and learning materials
13: 40 Per Kornhall, Independent Education Expert: The Situation for Textbooks in Higher Education.
14:30 Coffee	
15:00 Country Reports – Finland, Iceland
15:20 Summary of the day. The next year’s Nordic Writers Meeting 
16:00 Erla Hulda Halldórsdóttir, Winner of Hagþenkir’s Prize for Non-Fiction Writing:
Assembling a life: The challenges of writing a historical biography & being a scholar
19:00 Dinner – Grandi by Center Hotels. Seljavegi 2, 101 Reykjavík
Friday 12 September, The Árni Magnússon Institute for Icelandic Studies, Arngrímsgata 5
10:00 A guided tour of the institute and the current manuscript exhibition
Umsagnir Hagþenkis og aðkoma að þingmálum – hagsmunamál 
Hagþenkir hefur átt samráð við ráðuneyti og skrifað umsagnir um þrjú mikilvæg þingmál, tvö frumvörp og þingsályktun, sem varða hagsmuni félagsmanna. 
· Frumvarp háskóla-, iðnaðar- og nýsköpunarráðuneytisins til laga um opinberan stuðning við vísindi og nýsköpun.
Hagþenkir hafði lagt ríka áherslu í umsögnum sínum og ábendingum til ráðuneytisins að Starfslaunasjóður sjálfstætt starfandi fræðimanna yrði ekki sameinaður öðrum rannsóknarsjóðum á vegum Rannís og að ríkið yrði að hækka framlög í sjóðinn. Tekið var tillit til athugasemda Hagþenkis og SSSF var ekki sameinaður öðrum sjóðum, og er það gott. Hins vegar voru framlög í sjóðinn ekki hækkuð. Þau hafa lækkað töluvert á sl. árum, árið 2021 voru veittir 229 mannmánuðir, 102 árið 2024, 81 árið 2025 og 79 árið 2026.
Tvö þingmál sem snerta hagsmuni höfunda biðu samþykktar þegar upp úr ríkisstjórnarsamstarfi Vinstri grænna, Sjálfstæðisflokks og Framsóknarflokks slitnaði haustið 2024. Þingmálin eru:
· Tillaga til þingsályktunar um bókmenntastefnu fyrir árin 2024–2030, lögð fram af menningar- og viðskiptaráðuneytinu árið 2024.
Menningar-, nýsköpunar- og háskólaráðuneytið, dró þingsályktunina til baka, réði endurskoðanda til að gera greiningu á virðiskeðju íslenskrar bókaútgáfu og hann skilaði skýrslu. Nýjustu fréttir herma að hagaðilar verði aftur kallaðir til skrafs og ráðagerða í ráðuneytinu en fyrir liggja umsagnir hagaðila, þar á meðal Hagþenkis. Ítarlega var gerð grein fyrir aðkomu Hagþenkis að bókmenntastefnu fyrri ríkisstjórnar í síðustu ársskýrslu.
· Frumvarp til laga um námsgögn, lagt fram af mennta- og barnamálaráðherra 2024.
Frumvarpið hefur verið dregið til baka og ekki er enn ljóst hvert framhaldið verður.
Hagþenkir skrifaði umsagnir um frumvarpið og tilnefndi Sólrúnu Harðardóttur í spretthóp ráðuneytisins um námsgögn sem skilaði skýrslu um fyrirkomulag útgáfu námsefnis stuttu fyrir málþing um námsefni 2024. Fyrrum ráðherra menntamála boðaði gjaldfrjáls námsgögn og aukið fjármagn til Þróunarsjóðs námsgagna og til MMS, jafnframt að lögð yrði fram fimm ára útgáfuáætlun. Óljóst er hvar það mál stendur eftir ríkisstjórnarskiptin. 
Friðbjörg Ingimarsdóttir framkvæmdastýra og Gunnar Þór Bjarnason formaður.

